
                                                                                 Ո Ր Ո Շ ՈՒ Մ
   Հայցի առարկայի և հիմքի  փոփոխությունը թույլատրելու, նոր պատասխանող ներգրավելու    
  վերաբերյալ միջնորդությունները  քննարկելու  մասին
 

                     2025թվականի  մարտի 24-ին                                                                                            Երևան քաղաքում

  Երևան քաղաքի առաջին ատյանի ընդհանուր իրավասության քաղաքացիական դատարանի  դատավոր Ն. Ավետիսյանս, քննարկելով  «ԱԳՐՈՏԵԽ ՈՒՆԻՎԵՐՍԱԼ» սահմանափակ պատասխանատվությամբ ընկերության ներկայացուցչի միջնորդությունը՝  հայցի առարկայի և  հիմքի  փոփոխությունը թույլատրելու  մասին. 

                                                                    Պ Ա Ր Զ Ե Ց

[bookmark: _Hlk134092397]    Երևան քաղաքի ընդհանուր իրավասության դատարանի վարույթում է գտնվում  «ԱԳՐՈՏԵԽ ՈՒՆԻՎԵՐՍԱԼ» սահմանափակ պատասխանատվությամբ ընկերության  կողմից ներկայացված հայցն ընդդեմ Հայաստանի Հանրապետության կառավարության՝ 05.12.2024 թվականի «Գնման գործընթաց կազմակերպելու մասին» թիվ 1914-Ա որոշումն անվավեր ճանաչելու պահանջի մասին:
    «ԱԳՐՈՏԵԽ ՈՒՆԻՎԵՐՍԱԼ» սահմանափակ պատասխանատվությամբ ընկերության ներկայացուցիչը միջնորդություն է ներկայացրել հայցի հիմքը և առարկան փոփոխելու, նոր պատասխանող ներգրավելու մասին և հայտնել, որ «Գնումների մասին» Հայաստանի հանրապետության օրենքի 2-րդ հոդվածի 1- իև մասի 14-րդ կետով նախատեսված տեղեկագրում (gnumner.minfin.am) և էլեկտրոնային գնումների ARMEPS համակարգում որոնումներ կատարելիս պատահաբար հայտնաբերել են, որ Որոշման հիման վրա  ՀՀ  էկոնոմիկայի նախարարության կողմից իրականացվել է 179-24 ծածկագրով մեկ անձից գնման ընթացակարգ, և արդյունքում Ռուսաստանի Դաշնության «Կենդանիների առողջության պահպանման ղաշնային Կենտրոն» դաշնային պետական բյուջետային հաստատության   հետ 23.12.2024 թվականին կնքվել է մատակարարման պայմանագիր:  Վերոնշյալ հանգամանքներով պայմանավորված, անհրաժեշտություն է առաջացել լրացնելու սույն գործով ներկայացված հայցի հիմքը և առարկան:
26.12.2024 թվականին մի քանի րոպեի տարբերությամբ, «Գնումների մասին» Հայաստանի Հանրապետության օրենքի 2-րդ հոդվածի 1-ին մասի 14-րդ կետով նախատեսված տեղեկագրում (gnumner.minfin.am) DOCX ֆորմատով, առանց ստորագրությունների պարունակության պատվիրատու ՀՀ էկոնոմիկայի նախարարության կողմից հրապարակվել են հետնյալ փաստաթղթերը (տեղեկագրի ինտերնետային կայքից արտատպումը կցվում է).
1) 179-24 ծածկագրով գնահատող հանձնաժողովի նիստի 20.12.2024 թվականի N 1 արձանագրությունը, որով հանձնաժողովը Հաստատության ներկայացրած հայտը համարել է հրավերի պահանջներին համապատասխանող և որոշել Հաստատության հետ կնքել ապրանքների մատակարարման պայմանագիր:
2) 179-24 ծածկագրով պայմանագիր կնքելու որոշման մասին հայտարարությունը, որից պարզ է դառնում, որ գնման առարկան դաբաղի պատվաստանյութն է, նշված է նան գնման գինը 111,599,291 ռուսական ռուբլի, առանց ԱԱՀ:
3) 179-24 ծածկագրով գնման ընթացակարգի արդյունքում կնքված պայմանագրի մասին հայտարարությունը, որից պարզ են դառնում հետևյալ տեղեկությունները՝
-179-24 ծածկագրով գնման ընթացակարգի արդյունքում 23.12.2024 թվականին  Հաստատության հետ կնքվելէ N 179-24 պայմանագիրը,
                                        -Պայմանագրով գնման առարկա է սահմանվել 3,496,300 մլ դաբաղի պատվաստանյութը,                  
   -Հայտարարության՝ կիրառված գնման ընթացակարգը ն դրա ընտրության հիմնավորումը դաշտում    նշվել են հետևյալ իրավական ակտերը՝ Գնումների մասին ՀՀ օրենքի 23-րդ հոդվածի 1-ին մասի 1-ի կետ,   ՀՀ կառավարության 05.12.2024թ. 1914-Ա որոշում,
  -Ընտրված մասնակցի դաշտում նշված է «Կենդանիների առողջության պահպանման դաշնային       կենտրոն» դաշնային պետական բյուջետային  հաստատությունը,
 -Գնման գինը կազմում է  11,599,291 ռուսական ռուբլի, առանց ՍԱՀ:
Էլեկտրոնային գնումների ARMEPS համակարգում հրապարակվել է (հրապարակման օրը նշված չէ և հայտնի չէ) 23.12.2024 թվականին գնորդ ՀՀ էկոնոմիկայի նախարարության և մատակարար Հաստատության միջև կնքված N 179-24 պայմանագիրը, որի հավելված 1- ով սահմանվել է տեխնիկական բնութագիրը, համաձայն որի՝ գնման առարկան է կենդանիների դաբաղ հիվանդության նկատմամբ բազմավալենտ, սորբինացված, կուլտուրալ, ակտիվազրկված պատվաստանյութ դաբաղի վիրուսի A Իրան 2005, AG -VII, 0 Պան Ասիա-2, Ասիա 1, Sindh-08 և SAT-2 տիպերի դեմ, ընդհանուր քանակը 3,496,300 մլ (1,748,150 դոզա): Պայմանագրի 2.1-իե կետով Պայմանագրի ընդհանուր գինը սահմանվել է 111,599,291 ռուսական ռուբլի, առանց ԱԱՀ:
Վերոնշյալ փաստաթղթերից հետևում է, որ սույն գործով բողոքարկվող Որոշման հիման վրա պատվիրատու ՀՀ էկոնոմիկայի նախարարության կողմից նախաձեռնվել է 179-24 ծածկագրով մեկ անձից գնման ընթացակարգը, որի շրջանակներում հաստատությանը ներկայացվել է հրավեր, վերջինիս կողմից ներկայացվել է ընթացակարգին մասնակցության հայտ, որը պատվիրատուի գնահատող հանձնաժողովի կողմից գնահատվել է հրավերի պահանջներին բավարարող, և որոշում է կայացվել հաստատությանը համարել ընտրված մասնակից վերջինիս հետո կնքելով ապրանքների մատակարարման պայմանագիր: Այլ կերպ ասած 179-24 ծածկագրով գնահատող հանձնաժողովի նիստի 20.12.2024 թվականի N 1 արձանագրության կազմման, 179-24 ծածկագրով պայմանագիր կնքելու որոշման մասին և 179-24 ծածկագրով գնման ընթացակարգի արդյունքում կնքված պայմանագրի մասին հայտարարությունների հրապարակման, ինչպես նաև Պայմանագրի կնքման հիմքում ընկած է սույն գործով բողոքարկվող Որոշումը, որի բացակայության պայմաններում վերոնշյալ պատվաստանյութի մեկ անձից գնման ընթացակարգ չէր նախաձեռնվի, հիշյալ փաստաթղթերը չէին հրապարակվի, Պայմանագիրը չէր կնքվի, այլ դրա փոխարեն գնումը, ինչպես նախորդ տարիներին, կիրականացվեր մրցութայիև ընթացակարգով: Հետևաբար, 179-24 ծածկագրով գնահատող հանձնաժողովի նիստի 20.12.2024 թվականի N 1 արձանագրությունը, 179-24 ծածկագրով պայմանագիր կնքելու որոշման մասին և 179-24 ծածկագրով գնման ընթացակարգի արդյունքում կնքված պայմանագրի մասին հայտարարությունները, ինչպես նաև կնքված Պայմանագիրը Որոշման հետևանքներն են, ուստի Որոշման անվավեր ճանաչման դեպքում, որպես դրա անվավերության հետևանքներ, նշվածները ևս ենթակա են անվավեր ճանաչման:
Նկատի ունենալով բողոքարկվող Որոշման վերոնշյալ հետևանքների առկայությունը՝ հայցի առարկան լրացնում և շարադրում են  հետևյալ բովանդակությամբ.
 Խնդրում են անվավեր  ճանաչել Հայաստանի Հանրապետության կառավարության 05.12.2024 թվականի «Գնման գործընթաց կազմակերպելու մասին» թիվ 1914-Ա որոշումը, և որպես այդ որոշման անվավերության հետևանքներ անվավեր ճանաչել պատվիրատու ՀՀ էկոնոմիկայի նախարության 179-24 ծածկագրով գնահատող հանձնաժողովի նիստի 20.12.2024 թվականի N 1 արձանագրությունը, 179-24 ծածկագրով պայմանագիր կնքելու որոշման մասին հայտարարությունը, 179-24 ծածկագրով գնման ընթացակարգի արդյունքում կնքված պայմանագրի մասին հայտարարությունը, գնորդ ՀՀ էկոնոմիկայի նախարարության և մատակարար «Կենդանիների առողջության պահպանման դաշնային Կենտրոն» դաշնային պետական բյուջետային հաստատության միջև 23.12.2024 թվականին կնքված N 179-24 պայմանագիրը:
 Խնդրում է թույլատրել հայցի հիմքի և առարկայի փոփոխությունը:
                 Միաժամանակ նկատի ունենալով, որ որպես Որոշման անվավերության հետևանքներ խնդրել է անվավեր ճանաչել նաև պատվիրատու ՀՀ էկոնոմիկայի նախարարության կողմից նախաձեռնված 179-24 ծածկագրով մեկ անձից գնման ընթացակարգի գնահատող հանձնաժողովի նիստի 20.12.2024 թվականի N 1 արձանագրությունը, վերոնշյալ հայտարարությունները  և գնորդ ՀՀ էկոնոմիկայի նախարարության կողմից կնքված Պայմանագիրը, ինչը նշանակում է, որ ածանցյալ պահանջներն ուղղված են նաև ՀՀ էկոնոմիկայի նախարարության դեմ, և փոփոխված հայցապահանջի բավարարման դեպքում դատական ակտի հետևանքներն անմիջականորեն անդրադաոևալու են վերջինիս վրա, ուստի հայցի հիմքը և աոարկաև փոփոխելու վերաբերյալ միջնորդության բավարարման դեպքում անհրաժեշտ է   ՀՀ էկոնոմիկայի նախարարությանը սույն գործով  ներգրավել որպես նոր պատասխանող:
 Միջնորդում է հայցի հիմքը և առարկան փոփոխելու վերաբերյալ վերոնշյալ միջնորղության բավարարման դեպքում թիվ ՎԴ/16560/05/24 քաղաքացիական գործով, որպես նոր պատասխանող, ներգրավել   ՀՀ  էկոնոմիկայի նախարարությանը (հասցե ք. Երևան, Մ. Մկրաչյան 5):
        Քննարկելով հայցվորի ներկայացուցչի կողմից ներկայացված միջնորդությունը՝ հայցի առարկայի և հիմքի փոփոխությունը թույլատրելու մասին, դատարանը գտնում է, որ այն ենթակա է բավարարման, հետևյալ պատճառաբանությամբ.
              ՀՀ քաղաքացիական դատավարության օրենսգրքի 170-րդ հոդվածի 1-ին մասի համաձայն՝  hայցվորը հայցի առարկայի և հիմքի կամ դրանցից յուրաքանչյուրի փոփոխությունը թույլատրելու վերաբերյալ ներկայացնում է գրավոր միջնորդություն մինչև ապացուցման պարտականությունը բաշխելու մասին որոշում կայացնելը:  Նույն հոդվածի 2-րդ մասի համաձայն՝ Սույն օրենսգրքի իմաստով՝ հայցի առարկայի փոփոխությունը հայցվորի կողմից պատասխանողին ուղղված նյութաիրավական պահանջն այլ պահանջով փոխարինելը, պահանջը փոփոխելը կամ լրացնելն է, այդ թվում` պահանջների չափն ավելացնելը կամ նվազեցնելը, որը թույլատրում է առաջին ատյանի դատարանը: Նույն հոդվածի 3-րդ մասի համաձայն՝  հայցի հիմքի փոփոխությունը հայցվորի կողմից հայցի հիմքում սկզբնապես դրված փաստերն այլ փաստերով փոխարինելն է, ինչպես նաև հայցի հիմքում դրված փաստերի շրջանակը ճշգրտելն է այն լրացնելու կամ պակասեցնելու եղանակով: 5-րդ մասի համաձայն՝ հայցի առարկայի կամ հիմքի փոփոխությունը թույլատրելու վերաբերյալ միջնորդությունը դատարանը մերժում է, եթե այն բավարարելու դեպքում փոփոխվում է այն իրավունքը կամ օրենքով պահպանվող շահը, որի պաշտպանության նպատակով հայցը սկզբնապես հարուցվել է, կամ քննվող գործը դուրս է գալու առաջին ատյանի դատարանի ենթակայության սահմաններից:
   Տվյալ դեպքում հայցվորի կողմից միջնորդություն է ներկայացվել  հայցի առարկայի և հիմքի փոփոխության մասին, որով  լրացվել է պատասխանողին ուղղված նյութաիրավական պահանջը և ավելացել է   հայցի հիմքում դրված փաստերի շրջանակը: 
    Նկատի ունենալով, որ  հայցվորի կողմից ներկայացված հայցի առարկայի և  հիմքի փոփոխությամբ  չի փոփոխվում   այն իրավունքը և  օրենքով պահպանվող շահը, որի պաշտպանության նպատակով հայցը սկզբնապես հարուցվել է, հետևաբար Դատարանը թույլատրելի է  համարում հայցի  առարկայի և հիմքի փոփոխությունը:
              Ինչ վերաբերվում է Հայցվորի կողմից ներկայացված միջնորդությանը՝ ՀՀ  էկոնոմիկայի նախարարությանը  որպես պատասխանող ներգրավելու մասին, այն պատճառաբանությամբ, որ  որպես Որոշման անվավերության հետևանքներ խնդրել է անվավեր ճանաչել պատվիրատու ՀՀ էկոնոմիկայի նախարարության կողմից նախաձեռնված 179-24 ծածկագրով մեկ անձից գնման ընթացակարգի գնահատող հանձնաժողովի նիստի 20.12.2024 թվականի N 1 արձանագրությունը, վերոնշյալ հայտարարությունները  և գնորդ ՀՀ էկոնոմիկայի նախարարության կողմից կնքված Պայմանագիրը, ինչը նշանակում է, որ ածանցյալ պահանջներն ուղղված են նաև ՀՀ էկոնոմիկայի նախարարության դեմ, ապա դատարանը գտնում է, որ այն ենթակա է բավարարման:
                 ՀՀ քաղաքացիական դատավարության օրենսգրքի 173-րդ հոդվածի 1-ին մասի համաձայն՝  Հայցվորը, գտնելով, որ հայցը ներկայացվել է ոչ բոլոր անձանց դեմ, որոնք պետք է պատասխանեն այդ հայցով, մինչև նախնական դատական նիստի ավարտը կարող է առաջին ատյանի դատարանին ներկայացնել այդ անձանց որպես պատասխանող ներգրավելու վերաբերյալ գրավոր միջնորդություն: Նոր պատասխանող ներգրավելու միջնորդության մեջ պետք է նշվեն նոր պատասխանող ներգրավելու հիմքերը և հիմնավորումները:
          Վերոգրյալի հիման վրա, ղեկավարվելով ՀՀ քաղաքացիական դատավարության օրենսգրքի  199-րդ   հոդվածով,  դատարանը

                                                                          Ո Ր Ո Շ Ե Ց 

      Միջնորդությունները բավարարել.
          1. Թույլատրել  հայցի  հիմքում դրված փաստերը լրացնել միջնորդությամբ ներկայացված  փաստերով:
           2.  Թույլատրել  հայցի առարկայի   հետևյալ  փոփոխությունը.  
           Որպես անվավերության հետևանքներ՝ անվավեր ճանաչել պատվիրատու ՀՀ էկոնոմիկայի նախարության 179-24 ծածկագրով գնահատող հանձնաժողովի նիստի 20.12.2024 թվականի N 1 արձանագրությունը, 179-24 ծածկագրով պայմանագիր կնքելու որոշման մասին հայտարարությունը, 179-24 ծածկագրով գնման ընթացակարգի արդյունքում կնքված պայմանագրի մասին հայտարարությունը, գնորդ ՀՀ էկոնոմիկայի նախարարության և մատակարար «Կենդանիների առողջության պահպանման դաշնային Կենտրոն» դաշնային պետական բյուջետային հաստատության միջև 23.12.2024 թվականին կնքված N 179-24 պայմանագիրը:
3. Նոր պատասխանող  ներգրավել   ՀՀ  էկոնոմիկայի նախարարությանը (հասցե ք. Երևան, Մ. Մկրտչյան 5):
                                      4.Որոշումն ուժի մեջ է մտնում կայացման պահից:

